
Vital Fundazioak, SEAk eta Arabako Ganberak indarrak batu dituzte eta Arabako ETE industrialei beren etorkizuna eta lehiakortasuna sendotzeko plan bat eskaini diete 


• Industria Gara du izena eta 2026 eta 2027 urteetarako jarduerak aurreikusi ditu Arabako industria sarerako ardatz estrategikoetan, hala nola zibersegurtasun aurreratuan, prozesuen hobekuntzari aplikatutako adimen artifizialean, ESG erregulazioan eta dibertsifikazio sektorialean  
• Guztira hamaika milioi euroko aurrekontua du eta milioi bat bideratuko du industria sektorerako funtsezkoak diren ardatzetan diagnostikoak eta hobekuntza planak egitera, eta, gainera, Vital Fundazioak beste hamar milioi emango ditu enpresetan inbertsio estrategikoak egiteko                


Vitoria-Gasteiz, 2026ko ekainak 16.- Vital Fundazioak, SEA Arabako Enpresak Elkarteak eta Arabako Merkataritza, Industria eta Zerbitzu Ganberak indarrak batu dituzte industriaren aldeko apustua egiteko, Lurraldearen eragile nagusia eta nortasun kolektiboaren ikurra baita. Batera aritzeak onurak biderkatzen dituela jakinik, hiru erakundeek ekintza-plan bat prestatu dute Arabako enpresei laguntzeko sektoreak bizi duen egungo egoera ekonomikoan. Industria Gara izeneko planak bi urte iraungo duten ekintzak aurreikusi ditu, eta hamaika milioi euroko aurrekontua zazpi ardatz estrategikotan.
Ekimenaren helburua da Araba eta Gasteiz “industrialak izateaz harro dauden” lurralde eta hiriburutzat identifikatzea, Jon Urrestik, Juan Antonio Sánchez Corcherok eta Gregorio Rojok, Vital Fundazioko, SEAko eta Arabako Ganberako presidenteek, hurrenez hurren, aurkezpenean partekatu dutenez. 

Industria Gara programaren helburu nagusiak dira Arabako enpresa eta industria sarea indartzea, produktibitatea eta lehiakortasuna handituz; kalitatezko enpleguari eustea, enplegua sortzea eta talentua atxikitzea; elkarlanean diharduen eta jasangarria den enpresa ekosistema finkatzea; eta industriaren egoera txarraren ondorioz zailtasun ekonomikoei aurre egin behar dieten Arabako eremuak biziberritzea, hala nola Aiaraldea eta Arabako Errioxa.
2026 eta 2027 ekitaldietarako hamaika milioi euroko aurrekontua du Industria Gara ekimenak eta milioi bat industria sektorerako funtsezko ardatzetan diagnostikoak eta hobekuntza planak egitera bideratuko du. Laguntza horiek Araban lantoki bat duten, gutxienez sei langile dituzten eta beren jarduera oinarrietan aurreikusi diren EJSNetako baten pean garatzen duten ETE industrialentzat pentsatu dira. Bestalde, Vital Fundazioak beste hamar milioi euro emango ditu Lurraldearentzat gaitasun kritikoak dituzten enpresetan inbertsio estrategikoak egiteko, enpresa horiek bertan errotzea, haztea eta/edo enplegua sortzea sustatzeko.

“Garrantzitsuena da elkarrekin dihardugula, oso argi dugula industria garela eta industria izaten jarraitu nahi dugula, eta gure enpresen lehiakortasuna eta etorkizuna indartzeko plan bat dugula. Industria-enplegua kalitatezko enplegua da. Eta enplegu ona politika sozial, etxebizitzako, aisialdiko, kulturako politika... onena da. Kalitatezko lana duenak edozein bizi-proiektu burutu dezake. Hain garrantzitsua den hori industriak baino ez du bermatzen. Horregatik egiten ari gara apustu eta lan Araba eta Gasteiz industria izan daitezen. Izan ere, horixe da gizarte honetan dugun orainaldiko eta etorkizuneko bermerik onena ”, defendatu du Jon Urrestik, ekimena bultzatu duen Vital Fundazioko presidenteak.

Bestalde, Juan Antonio Sánchez Corchero SEA Arabako Enpresak ekarteko presidenteak ideia hau indartu du: “lankidetza-hitzarmen erabat berri baten aurrean gaude, Arabako gizartearen zerbitzura 325 urte baino gehiagoko esperientzia duten hiru erakunderen baturaren ondorioz. Helburu komun batek elkartu gaitu, Araba garen aldetik dugun nortasunak. Araban industria garelako. Industriak gauden lekura eraman gaitu, eta gure erreferentzia izaten jarrai dezala dugu helburu”.

“Arabako Ganberatik, Lurraldeko enpresa guztien ordezkari naizen aldetik, badakigu Arabaren etorkizunak bere industria-ehunaren sendotasuna behar duela. erakundeen arteko lankidetza gure enpresentzat eta Arabako gizarte osoarentzat aukera erreal bihur daitekeen adibidea da Industria Gara", adierazi du Gregorio Rojo Arabako Ganberako presidenteak

Jarduketa-ardatzak

Industria Gara palnak zazpi jarduketa-ildo ditu:
1.  Teknologiaren bidez produktibitatea hobetzea eta prozesuak hobetzea. Prozesuen berringeniaritzako ekimenak, Lean/Kaizen, ERP, CRM, automatizazioa, digitalizazioa, antolamenduaren berdiseinua eta etengabeko hobekuntza.
2.  Industria-enpresetako prozesuen hobekuntzari aplikatutako adimen artifiziala. Prestakuntza, erabilera kasuak identifikatzea, tailer indibidualizatuak, analisi teknikoa, kontraste saioak, bide-orriak eta, hala badagokio, proiektu pilotuak.
3. Zibersegurtasun aurreratua ezartzea. Parte hartzen duten enpresen zibersegurtasun gaitasunak diagnostikatzea eta indartzea, sentsibilizazio jardueren, arriskuen analisien, prozesuen berrikuspenaren, ahultasunen identifikazioaren eta hobetzeko gomendioen bidez.  
4.  Sektore-dibertsifikazioa eta barne-ekintzailetza. Enpresei laguntzea beren egungo ekoizpen gaitasunak balio erantsi handiko sektoreetara bideratzen, hala nola trenen arlora, defentsara edo mugikortasun elektrikora.   
5.  ESG araudia. ESG araudia betetzen dela zaintzea, konpainientzat gero eta zorrotzagoak diren Europako zuzentarauak baitaude eta trakzio-konpainia handiek tokiko hornitzaileekiko nahitaez bete beharreko baldintzak ere bai.      
6.  Industria eta gazteak. Arabako enpresen enpleguari eta kualifikazioari buruzko behatoki bat eta hainbat ekimen biltzen ditu, hala nola Gure Enpresak, Ezagutu Enpresa eta Industria Eguna-Industry Day .     

EPEA: Sei ardatz horietako edozeinen onuradun izan nahi duten ETEek aurretiko izen-ematea egin beharko dute www.somosindustria.eus webgunearen bidez, 2026ko irailaren 15a baino lehen. Proiektuen hautaketa 2026ko irailaren 16tik 30era egingo da, eta 2026ko urriaren 1etik aurrera ezarriko dira.

ETE bakoitzak gehienez ere bere interesekoak diren hiru ardatzetan egin dezake aurretiko izen-ematea, eta lehentasun-ordena adierazi beharko du, baina horietako batean baino ez da onartuko parte hartzea, ahalik eta erakunde onuradun gehien izan daitezela bermatzeko.


Inbertsio estrategikoa Arabako enpresetan 

Zazpigarren jarduera ardatza Vital Fundazioak bultzatu du, eta 10 milioi euroko zuzkidura du 2026ko eta 2027ko ekitaldietarako. Helburua da inbertsio estrategikoak aztertzea eta egitea hazteko ahalmen handia duten enpresetan, enpresa horiek Gasteizen eta Araban errotzea, haztea eta/edo enplegua sortzea sustatzeko. Beraz, beste urrats bat da Vital Fundazioak Lurraldearentzako gaitasun kritikoetan inbertitzeko egin duen apustuan, gaitasun horiek zaintzeko, berritzeko edo indartzeko. Zuzkidura horren helburua da ezagutza industrial metatua, funtsezko teknologietarako sarbidea, diseinu eta ingeniaritza funtzioak, manufaktura gaitasun aurreratuak, hornitzaile espezializatuen sareak nahiz beste jarduera batzuetan trakzio eragina duten nodo erabakigarriak bultzatzea.

Inbertsio estrategikoaren ardatza Vital Fundazioak baldintza horiek betetzen dituzten enpresen kapital sozialean parte hartzeko aukerara bideratuta dago.  

EPEA: Inbertsio estrategikoari buruzko eskaerak 2027ko ekainaren 15era arte jaso daitezke, www.somosindustria.eus webgunearen bidez.




[image: ]

Vital Fundazioa | Komunikazioa      945 064 354 / 636 617 821    comunicacion@fundacionvital.eus     www.fundacionvital.eus

image1.jpg
Vital

FIINDAZIOA




image2.png
EMPRESAS | ARABAKO
ALAVESAS 1| ENPRESAK




image3.png
d

camara de alava
arabako ganbera




image4.jpg




